
Shaktipanchakshara Stuti

శక్తిపఞ్చాక్షరస్తుతిః

శ్రీమణివాచకకృతా
(ఓం నమః శివాయ హ్రీం  శ్రీం  ।)
ఓఙ్కారవర్ణవరమన్దిరమధ్యగాయ 

ఓఙ్కారసంస్తుతనిజామల కీర్తనాయ ।
ఓఙ్కారమధ్యసదనాశ్రితపాదుకాయ

ఓఙ్కారపీఠనటనాయ నతోఽస్మి తుభ్యమ్ ॥ ౧॥
నానాచరాచరజనాన్తర సంస్థితాయ

నాగారివాహనదృగమ్బుజపూజితాయ ।
నాగేన్ద్రహస్తజలసిక్తజటాతటాయ

నన్దీకృతాత్మనటనాయ  నతోఽస్మి తుభ్యమ్ ॥౨॥
మన్దానుజాలివర  కేలిసభాజటాయ

మాలాకరామలమనోగతపాదుకాయ ।
మన్త్రాత్మకాయ  మలహీనద్విజార్చితాయ

మన్దారభూమినటనాయ  నతోఽస్మి తుభ్యమ్ ॥ ౩॥
శివాకృతాశ్వనిచయాయ శివాభిధాయ

శిఞ్జానలాఞ్ఛనలసచ్ఛుభనూపురాయ  ।
శిలాసుమార్పణచణాయ ముదఙ్కరాయ

శివప్రదాత్మనటనాయ  నతోఽస్మి తుభ్యమ్ ॥ ౪॥
వాణీశవాగ్భవతురఙ్గమవాహనాయ

వాణీవిలాసద-నిజాఙ్ఘ్రిసరోజభాజే  ।
వన్దీకరామలకృతాతులపిష్టజాలైః  

వశీకృతాత్మనటనాయ నతోఽస్మి తుభ్యమ్ ॥ ౫॥
యమానుజాజలనిమగ్ననృపార్చితాయ

యన్తుఃశిరశ్శకలభూషణభూషితాయ ।
యమాదియోగమృగితామలపాదుకాయ

యతీశచిత్తనటనాయ నతోఽస్మి తుభ్యమ్ ॥౬॥
హ్రీఙ్కారమన్త్రసుమమాక్షికనామధేయాం 

హ్రీఙ్కారసత్వపదవీం  మునిసేవ్యమానామ్ ।
హ్రీఙ్కారమన్త్రనుతపాదసరోజయుగ్మాం 

హ్రీఙ్కారమన్త్రతనుమాకలయామి   చిత్తే ॥ ౭॥
శ్రీసఙ్ఘదానచణచిత్రచరిత్రజాలాం   

శ్రీనాథముఖ్యనిమిషేతర  సన్నుతాం తామ్ ।
శ్రీమత్కులాచలసుతాం  శివకామినామ్నీం

శ్రీశఙ్కరాఙ్కనిలయాం  సతతం నతోఽస్మి ॥౮॥
మాణిక్యవాచకకృతస్తవమద్భుతం యః

పూజావసానసమయే పఠతీశభక్తః ।
తస్యేష్టవాక్సిద్ధిధనాదిమార్థాన్  

సద్యో దదాతి నితరాం నటరాజరాజః ॥౯॥
ఇతి శ్రీమణివాచకకృతా  శక్తిపఞ్చాక్షరస్తుతిః సమాప్తా ।

